ޔައުމިއްޔާ

އިޖުތިމާޢީ ކޮމިޓީގެ ފުރަތަމަ ބައްދަލުވުން: (22.03.2010)

އިދާރީމޭޒުން ވާހަކަދެއްކެވުން:

މަޖިލީހުގެ އާ ގަވާއިދުގެ ދަށުން އެކުލަވާލެވުނު އިޖުތިމާޢީ ކޮމިޓީގެ ފުރަތަމަ ބައްދަލުވުމަށް ހުރިހާ މެންބަރުންނަށް މަރުޙަބާ. ދެން ފުރަތަމަ ކަމެއްގެ ގޮތުގައި އޮތީ ކޮމިޓީގެ މުޤައްރިރު ހޮއްވެވުން. އެހެންވީމާ، މުޤައްރިރުންގެ ގޮތުގައި ނަން ހުށަހެޅުއްވުމަށް ފުރުޞަތުއަރުވަން. 
ޢަބްދުލްޢަޒީޒު ޖަމާލު އަބޫބަކުރު ވާހަކަދެއްކެވުން:

ފުވައްމުލަކު ދެކުނު ދާއިރާގެ ޢިއްޒަތްތެރި މެންބަރު ޢަބްދުﷲ މަސީޙު މުޙައްމަދުގެ ނަން އަޅުގަނޑު ހުށަހަޅަން. 
ގަލޮޅު ދެކުނު ދާއިރާގެ މެންބަރު އަޙްމަދު މަޚުލޫފު ވާހަކަދެއްކެވުން:
އަޅުގަނޑުވެސް ހަމަ ތާއީދުކުރަން.
އިދާރީމޭޒުން ވާހަކަދެއްކެވުން:

އިތުރު ނަންފުޅެއް ހުށަހަޅުއްވާކަމުގެ އިޝާރާތެއް ލިބިފައި ނުވާތީވެ ހާޒިރުވެވަޑައިގެން ތިއްބެވި މެންބަރުންގެ އިއްތިފާގުން ފުވައްމުލަކު ދެކުނު ދާއިރާގެ މެންބަރު ޢަބްދުﷲ މަސީޙު މުޙައްމަދު ކޮމިޓީގެ މުޤައްރިރެއްގެ ގޮތުގައި ހަމަޖެއްސެވީކަމަށް ބަލައިފިން. އަދި ރިޔާސަތާ ހަވާލުވެވަޑައި ގެންދެއްވުމަށް ދަންނަވާލަން. 
(ވަގުތުކޮޅަކަށްފަހު)
ރިޔާސަތުން ވާހަކަދެއްކެވުން:
`. އާދެ، އިޖުތިމާޢީ ކަންކަމުގެ ކޮމެޓީގެ ޢިއްޒަތްތެރި މެންބަރުންނަށް މަރުޙަބާ ދަންނަވަން. އާދެ، އަޅުގަނޑުމެން ދެންމެ އެ އިވިގެން ދިޔަ ގޮތަށް އިޖުތިމާޢީ ކަންކަމުގެ ކޮމިޓީގެ މުޤައްރިރަކު މި ވަނީ ހޮވިފައި. އާދެ، އަޅުގަނޑު. އެހެންވީމާ، އަޅުގަނޑުގެ އެންމެ އިސް ވާޖިބެއް ކަމުގައި ދެކެނީ މި އިޖުތިމާޢީ ކޮމިޓީގައި ހިމެނިވަޑައިގަންނަވާ ހުރިހާ މެންބަރުން އަޅުގަނޑަށް ތިޔަ ކުރެއްވި ތާއީދު ވަރަށް ޚާއްޞަ ގޮތެއްގައި ފާހަގަކޮށް ތިޔަ ހުރިހާ ޢިއްޒަތްތެރި މެންބަރުންނަށް އަޅުގަނޑުގެ ހިތުގެ އިޚްލާސްތެރި ޝުކުރު ދެންނެވުން. އާދެ، އެއަށްފަހު އަޅުގަނޑުމެންގެ އެޖެންޑާގެ ދެން އޮތް އައިޓަމެއްގެ ގޮތުގައި މި ފާހަގަކުރެވެނީ އިޖުތިމާޢީ ކަންކަމުގެ ކޮމިޓީގެ މުޤައްރިރުގެ ނައިބު، އާދެ، ނައިބު ހޮވުމަށް ފުރުޞަތު ހުޅުވާލުން. އާދެ، އެ ގޮތުން 2 ބޭފުޅަކު އެދިވަޑައިގެންފައި އެބަ ތިއްބެވި. އެއީ ވިލިމާފަންނު ދާއިރާގެ ވިލިމާފަންނު ދާއިރާގެ ޢިއްޒަތްތެރި މެންބަރު އަޙްމަދު ނިހާނު ޙުސައިން މަނިކު. އެއަށްފަހު އަޅުގަނޑު ފުރުޞަތު އަރުވާނަން ހެންވޭރު ދެކުނު ދާއިރާގެ ޢިއްޒަތްތެރި މެންބަރު ޙާމިދު ޢަބްދުލްޣަފޫރަށް. 
(ވަގުތުކޮޅަކަށްފަހު)
ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

އާދެ، އަޅުގަނޑު ހުށަހަޅާލަން ވިލުފުށީ ދާއިރާގެ ޢިއްޒަތްތެރި މެންބަރު ރިޔާޟު ރަޝީދުގެ ނަން.

ދުވާފަރު ދާއިރާގެ މެންބަރު މުޙައްމަދު ޒުބައިރު ވާހަކަދެއްކެވުން:
އަޅުގަނޑު ތާއީދުކުރަން. 

ރިޔާސަތުން ވާހަކަދެއްކެވުން:
އާދެ، މިހާރު އަޅުގަނޑުމެންނަށް ހުށަހެޅިގެން އެ ދިޔައީ ވިލިފުށީ ދާއިރާގެ ޢިއްޒަތްތެރި މެންބަރު ރިޔާޟު ރަޝީދުގެ ނަންފުޅު، މުޤައްރިރުގެ ނައިބަކަށް ހުށަހެޅި ތާއީދުލިބިގެން އެ ދިޔައީ. އެހެން މެންބަރަކު އެހެން ނަމެއް ހުށަހަޅާތޯ އަޅުގަނޑު ބަލައިލާނަން. އާދެ، އެހެން މެންބަރެއްގެ ނަންފުޅު ހުށަހެޅިފަ އެއް ނެތް. އެހެންވީމާ، އަޅުގަނޑު ބަލައިލާނަން މި ނަމާ މެދު އިޢުތިރާޟު ކުރައްވާ އެއްވެސް މެންބަރަކު ހުންނެވިތޯ؟ އާދެ، އެކަހަލަ އެއްވެސް އިޝާރާތެއް ނެތް. އެހެންވީމާ، އަޅުގަނޑު ގަބޫލުކުރާ ގޮތުގައި މި ކޮމިޓީގެ އިއްތިފާގުން ވިލުފުށީ ދާއިރާގެ ޢިއްޒަތްތެރި މެންބަރު ރިޔާޟު ރަޝީދު ކޮމެޓީގެ ނައިބު މުޤައްރިރެއްގެ ގޮތުގައި ހޮވިގެން އެ ދިޔައީ. އެހެންވީމާ، އަޅުގަނޑު ވިލުފުށީ ދާއިރާގެ ޢިއްޒަތްތެރި މެންބަރު ރިޔާޟު ރަޝީދަށް ވަރަށް ހޫނު މަރުޙަބާއަކާއި ތަހުނިޔާ އެއް ދަންނަވާ، ރިޔާޟް ރަޝީދު އެއްޗެއް ވިދާޅުވަން ބޭނުންފުޅުވެ ލައްވާ ކަމަށް އިޝާރާތެއް ކުރައްވާތީވެ ފުރުޞަތުއަރުވަން. 
ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އައްސަލަމް ޢަލައިކުމް. އަޅުގަނޑު ދެން ހިއެއް ނުވެސްކުރަން ދެން އަޅުގަނޑަށް މިކަހަލަ މަޤާމަކަށް ތި ބޭފުޅުން ހޮވާފަނެ ކަމަކަށް. އަޅުގަނޑަކީ ވަރަށް ނިކަމެތި ޕާޓީ އެއް އަނެއްހެން ތަމްސީލު ކުރާ މީހެއް. އެކަމަކު އަޅުގަނޑާ ދޭތެރޭގައި ތިހުރިހާ ލޮބުވެތި މެންބަރުން ބެހެއްޓެވި އިތުބާރާއި އެ ޔަޤީންކަމަށްޓަކައި އަޅުގަނޑު ވަރަށް ބޮޑަށް ޝުކުރު ދަންނަވަން. ހަމަ ޔަޤީނުންވެސް އަޅުގަނޑާ މި ކޮމިޓީން ހަވާލުކުރާ ކޮންމެ މަސައްކަތެއް ވަރަށް ޒިންމާދާރުކޮށް ވަރަށް އިންސާފުވެރިކަމާ އެކު އަދާކޮށްދިނުން މަތީ އަޅުގަނޑު ދެމިހުންނާނެ ކަމުގެ ޔަޤީންކަން ތިހުރިހާ ލޮބުވެތި މެންބަރުންނަށް އަރުވަން. ވަރަށް ބޮޑަށް ޝުކުރިއްޔާ. 
ރިޔާސަތުން ވާހަކަދެއްކެވުން:
އާދެ، ވަރަށް ބޮޑަށް ޝުކުރިއްޔާ. ދެން އެޖެންޑާގެ 3 ވަނަ އައިޓަމަކަށް އޮތީ އަޅުގަނޑުމެން ވަގުތު. ވަގުތު މިހާރު ލިބިފައި އޮތް ގޮތުން ވަގުތުގެ ސްލޮޓުގައި އަދި އެއްވެސް ކޮމިޓީއަކުން ނެތް ވަގުތު ނަންގަވާފަ އެއް. ދެން، އަޅުގަނޑުމެންނަށް އެނގިވަޑައިގަންނަވާނެ ވަރަށް މުހިއްމު ބިލުތަކެއް އަޅުގަނޑުމެންނަށް ލިބިގެން މި އައީ. މިއަދު ވެސް ބިލެއް މިހާރު މި ކޮމިޓީ އަށް ފޮނުއްވާފައި ވަނީ. އެހެންވީމާ، މި އާދީއްތަ، ހޯމަ، އަންގާރަ، ބުދަ، ބުރާސްފަތި ވެސް އެބައޮތް. ދެން ޢާއްމު ގޮތެއްގައި މަޖިލީހުގެ މަސައްކަތް މި ކުރައްވަނީ ހޯމަ، އަންގާރަ، ބުދަ. ދެން ތިބޭފުޅުން ޚިޔާރުކުރައްވާ ގަޑިތަކެއް މީގައި އަޅުގަނޑުމެންނަށް ނެގިދާނެ. 9:15 ން 10:30 ށް އެބައޮތް. އެއް ސްލޮޓް، 11:15 ން 12:30 އެއް ސްލޮޓް، 1:15 ން 14:30 ށް އެއް ސްލޮޓް، 14:45 ން 16:15 ށް އެއް ސްލޮޓް، 16:30 ން 18:00 ށް ސްލޮޓެއް، 18.15 ން 19:45 ށް ސްލޮޓެއް، 20:30 ން 22:00 ށް.
ވިލިމާފަންނު ދާއިރާގެ މެންބަރު އަޙްމަދު ނިހާނު ޙުސައިން މަނިކު ވާހަކަދެއްކެވުން:

އަޅުގަނޑު ދަންނަވާލަން ބޭނުންވޭ މި 14:45 ން ފެއްޓިގެން ކުރިއަށް ދާ ސްލޮޓް ނެގިއްޖެކަމުގައި ވާނަމަ ފަސޭހަވާނެ. ވިދާޅުވެދެއްވައިފި އިތުރު ކޮމިޓީތައް އަދި ސްލޮޓްތަކެއް ޢައްޔަން ނުކުރެވެއޭ. އެންމެ ފުރަތަމަ ކޮމިޓީ ކަންނޭނގެ މި ފެއްޓެނީ. މަޖިލިސް ނިމޭނީ 2:30 ށް. އެހެންވީމާ، އެ ގަޑީގައި ކޮށްފި ކަމުގައި ވާނަމަ އަޅުގަނޑުމެނަށް ދަތިތަކެއް އުޅެދާނެ ނޫންތޯ. އެހެންވެގެން ހައްތަހާ ވެސް މި ދަންނަވަނީ. 
ރިޔާސަތުން ވާހަކަދެއްކެވުން:
އާދެ، އަޅުގަނޑުމެން މައިކާ ނުލާ ގެންދިޔައްޔާ ފަސޭހަވާނެ. އެހެންވީމާ، ޢަޒީ އެ ގޮތަށް ހަމަ މިދެންނެވީ. 
(ވަގުތުކޮޅަކަށްފަހު)

މާވަށު ދާއިރާގެ މެންބަރު ޢަބްދުލްޢަޒީޒް ޖަމާލު އަބޫބަކުރު ވާހަކަދެއްކެވުން:
އާދެ، އަޅުގަނޑު ވަގުތު އެހެން އެއްވެސް ކޮމިޓީއަކުން ނަންގަވާފައި ނެތީމަ އަޅުގަނޑު ހުށަހަޅަން 11:15 ން 12:30 ށް އޮތް ސްލޮޓް އަޅުގަނޑުމެން ބޭނުންކުރަން. ދެން، އަޅުގަނޑު ހުށަހަޅަން މަސައްކަތްތައް ދިގުދެމިގެން ގޮސް އިތުރު މަސައްކަތް ކުރަން ވެއްޖިއްޔާ އާދީއްތަ ދުވަސް ވެސް ބުރާސްފަތި ދުވަސް ވެސް އެބައޮތޭ އަޅުގަނޑުމެން އަތްމަތީގައި. އެހެންވީމާ، މައްސަލައަކަށް ނުވާނެ ކަމަށް އަޅުގަނޑަށް ފެންނާތީވެ އެހެން ދަންނަވާލީ. ޝުކުރިއްޔާ.
މައްޗަށްގޮޅި ދެކުނު ދާއިރާގެ މެންބަރު މުޙައްމަދު ރަޝީދު ވާހަކަދެއްކެވުން:
މާވަށު ދާއިރާގެ މެންބަރު ޢަބްދުލްޢަޒީޒް ޖަމާލު އަބޫބަކުރު ހުށަހެޅުއްވި ހުށަހެޅުއްވުމަށް އަޅުގަނޑު ތާއީދުކުރަން. 
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އަޅުގަނޑުމެންނަށް މިހާރު ހުށަހެޅި ތާއީދު ލިބިފައި ވަނީ ހަމަ މުޅި ކޮމިޓީގެ ހަމަ ރަޢުޔު މި އޮތީ ހޯމަ، އަންގާރަ، ބުދަ މި 3 ދުވަހު 11:15 ން 12:30 ށް އޮންނަ ސްލޮޓު އަޅުގަނޑުމެން އެއީ ރަސްމީ ސްލޮޓެއްގެ ގޮތަށް ބުކްކޮށްފައި ދެން އެހެން ގަޑިތަކެއް އަޅުގަނޑުމެން ކޮމިޓީގެ މަސައްކަތްތައް ދާ ގޮތަކުން ބުކްކުރަމުން ގެންދާ ގޮތަށް. އެ ގޮތަށް އެއްވެސް މެންބަރަކު އިޢުތިރާޟު ނުކުރައްވާތީ ކޮމިޓީން އެ ގޮތަށް ނިންމެވީ ކަމަށް ކަނޑައަޅައި މިއަދު ހަމަ 5 ވަރަކަށް މިނެޓު ތެރޭގައި އެހެން ޖަލްސާ އެއް ވެސް މި ކޮމެޓީ ރޫމުގައި އޮންނާތީވެ މި ހިސާބުން މިއަދުގެ ބައްދަލުވުން ނިމުނީ ކަމަށް ބަލާ، މި ހަފުތާތެރޭގައި އަޅުގަނޑުމެން ބައްދަލުވުމެއް ބާއްވާނެ ވާހަކަ ދަންނަވަމުން، ހުރިހާ ޢިއްޒަތްތެރި މެންބަރުންނަށް ވެސް ވަރަށް އިޚްލާސްތެރިކަމާ އެކު ޝުކުރު ދަންނަވަމުން މި ހިސާބުން ކޮމިޓީ ނިމުނީ ކަމުގައި ބެލީ. 

